
PLENO DO EXCMO. CONCELLO.- NUM. 14

SESION EXTRAORDINARIA E URXENTE DE 14     DE XUÑO DE 200  4

ASISTENTES

Excma. Sra. Alcaldesa
Alonso Vázquez, Xulio
Arias Moreira, José Carlos
Barros Puente, Miguel
Calviño Rodríguez, Julio
Coello Bufill, Antonio
Comesaña Abalde, Carlos
Couto Pérez, José Manuel
Fernández Davila, María Olaia
Fernández Fernández, Amador
Figueroa Vila, José Manuel
Graña Barcia, María Luisa

Iglesias Carrera, José Manuel
López-Chaves Castro, Ignacio Javier
Méndez Piñeiro, María José
Pérez Castrillo, Lois
Pérez Mariño, Ventura
Polo Lima, María Soledad
Porteiro García, María Josefa
Ruiz Ceniceros, Mauricio
Sío Lourido, Belén
Soto Ferreiro, Manoel
Toba Girón, Xabier

NON ASISTEN:

Domínguez Olveira, Santiago Xosé
Guerra Fernández, Javier Jorge
Martíns Vilanova, Margarida Rosa
Molares Pérez, Lucía Emilia

No salón de Plenos da Casa do Concello de Vigo, as doce horas e cinco minutos

do día catorces de xuño do ano dous mil catro, coa Presidencia da Excma. Sra.

Alcaldesa, Dª Mª Corina Porro Martínez, e asistencia dos concelleiros Sres. e

Sras. Alonso Vázquez, Arias Moreira, Barros Puente (con retraso), Calviño

Rodríguez,  Coello  Bufill,  Comesaña  Abalde,  Couto  Pérez,  Fernández  Davila,

Fernández  Fernández,  Figueroa  Vila  (con  retraso),  Graña  Barcia,  Iglesias

Carrera, López-Chaves Castro, Méndez Piñeiro, Pérez Castrillo, Pérez Mariño,

Polo Lima, Porteiro García, Ruiz Ceniceros, Sío Lourido, Soto Ferreiro e Toba

Girón,  actuando  como  Secretario  Xeral  do  Pleno  que  asina  D.  José  Riesgo

Boluda, constituíuse o Pleno da Excma. Corporación en sesión EXTRAORDINARIA E

URXENTE conforme á convocatoria e segundo a orde do día remitida a tódolos

Sres. concelleiros coa antelación legalmente requirida. Non asisten os Sres. E

Sras. Domínguez Olveira, Guerra Fernández, Martíns Vilanova e Molares Pérez.

Está tamén presente a Interventora Xeral, dona Berta Guarner González.

O Presidente declara aberta a sesión en primeira convocatoria e procédese a

trata-los asuntos da orde do día.

INTERVENCIÓN DO SR. PÉREZ MARIÑO: Meramente e fóra da orde do día e xa sei que

fóra das formalidades do Pleno, solicitar desa Alcaldía que se dirixa ós

familiares do pesqueiro O Bahía para lles expresar o pésame da Corporación e

da cidade de Vigo.

SRA. ALCALDESA: Tense en conta pero xa o fixemos así o día do funeral.

1.- (144).-RATIFICACIÓN DA URXENCIA.

ANTECEDENTES.- De conformidade co sinalado na disposición transitoria primeira

da Lei 57/2003, do 16 de decembro, de Medidas para a modernización do goberno

local, o Tribunal Económico-Administrativo do Concello de Vigo debe atoparse

en funcionamento o próximo día 1 de xullo, polo que, tendo concluido no día de

hoxe o prazo para a presentación de reclamacións e suxerencias ó acordo de

aprobación inicial, procede acadar, no prazo máis breve posible, a aprobación

definitiva  do  regulamento  mencionado  a  fin  de  establecer  a  súa  íntegra

publicación no BOP e incoar o procedemento de selección dos cargos que o

integrarán segundo o sistema previsto no mesmo regulamento.

A  brevedade  dos  prazos  mencionados  xustifica  a  urxencia  da  sesión

extraordinaria que se convoca.

(No momento da votación están ausentes os Sres. Barros Puente e Figueroa Vila)

VOTACIÓN  E  ACORDO.-  Por  unanimidade  dos  vinteún  membros  presentes  da

Corporación, dos vintesete que a constitúen de dereito e de feito, acórdase

aprobar a ratificar a urxencia da sesión.

Neste intre se incorpora á sesión o concelleiro Sr. Figueroa Vila.

2.- (145).-SUBSTITUCIÓN  DE  REPRESENTANTE  DO  GRUPO  MUNICIPAL  DO  BNG  NO

PADROADO DA FUNDACIÓN MUSEO DE ARTE CONTEMPORÁNEA DE VIGO-MARCO.

ANTECEDENTES.- Por escrito de data de entrada no Rexistro Xeral do 8 de xuño

de 2004, o voceiro do Grupo municipal do BNG, Sr. Pérez Castrillo, comunica a

substitución de don Santiago Domínguez Olveira como representante do devandito

grupo no Padroado da Fundación Museo de Arte Contemporánea de Vigo, MARCO,

pola concelleira do mesmo grupo dona Margarida Martíns Vilanova.

(No momento da votación está ausente o Sr. Barros Puente).

VOTACIÓN  E  ACORDO.-  Por  unanimidade  dos  vintedous  membros  presentes  da

Corporación, dos vintesete que a constitúen de dereito e de feito,

ACÓRDASE:

Substituir ó representante do Grupo municipal do BNG no Padroado da Fundación

Museo de Arte Contemporánea, MARCO, Sr. Domínguez Olveira, pola concelleira do

mesmo Grupo Sra. Martíns Vilanova.

3.- (146).-SUBSTITUCIÓN DE REPRESENTANTE DO GRUPO MUNICIPAL DO BNG NO PLENO

DA MANCOMUNIDADE DE MUNICIPIOS.

ANTECEDENTES.- Por escrito de data de entrada no Rexistro Xeral do 8 de xuño

de 2004, o voceiro do Grupo municipal do BNG, Sr. Pérez Castrillo, comunica a

súa  substitución  como  representante  do  devandito  grupo  no  Pleno  da

Mancomunidade de Municipios de Vigo e a súa Área, polo concelleiro do mesmo

grupo don Amador Fernández Fernández.

(No momento da votación está ausente o Sr. Barros Puente).

VOTACIÓN  E  ACORDO.-  Por  unanimidade  dos  vintedous  membros  presentes  da

Corporación, dos vintesete que a constitúen de dereito e de feito,

ACÓRDASE:

Substituir ó representante do Grupo municipal do BNG no Pleno da Mancomunidade

de Municipios de Vigo e a súa Área, Sr. Pérez Castrillo, polo concelleiro do

mesmo Grupo Sr. Fernández Fernández.

4.- (147).-APROBACIÓN  DEFINITIVA  DO  REGULAMENTO  ÓRGANICO  DO  TRIBUNAL

ECONÓMICO-ADMINISTRATIVO MUNICIPAL DO CONCELLO DE VIGO.

ANTECEDENTES.- O Pleno do Concello, en sesión do día 26 de abril de 2004,

aprobou  definitivamente  o  “Proxecto  de  regulamento  orgánico  do  Tribunal

Económico-Adminisrativo do Concello de Vigo co texto que se transcribe no

devandito acordo.

Durante o prazo sinalado no edito deste Concello, publicado no Boletín Oficial

da Provincia núm. 86, de data 6 de maio de 2004, presentouse no Rexistro Xeral

deste Concello unha reclamación de Dª Mª Luisa Graña Barcia, concelleira do

Grupo municipal do PSdeG-PSOE neste Concello.

Reclamación formulada pola Sra. Graña Barcia:

Que no art. 3, apartado 2, letra c), onde dí “acreditar unha recoñecida

competencia técnica en materia de ingresos publicos locais” deberá dicir:

“Acreditar unha recoñecida competencia en materia tributaria”.

(No momento das votacións está ausente o Sr. Barros Puente).

Ó  non  estar  dictaminado  o  expediente  por  comisión  informativa  ningunha,

sométese a votación para a ratificación da súa inclusión na orde do día.

VOTACIÓN DA RATIFICACIÓN DA INCLUSIÓN DESTE EXPEDIENTE NA ORDE DO DIA.- Por

unanimidade dos vintedous membros presentes da Corporación, dos vintesete que

a constitúen de dereito e de feito, acórdase ratificar a inclusión do presente

expediente na orde do día da sesión.

Vótase xuntamente co texto da aprobación inicial, a proposta de modificación

formulada pola concelleira Sra. Graña Barcia.

VOTACIÓN  E  ACORDO.-  Por  unanimidade  dos  vintedous  membros  presentes  da

Corporación, dos vintesete que a constitúen de dereito e de feito, acórdase:

Primeiro.- Aprobar  o  Regulamento  Orgánico  do  Tribunal  Económico-

Administrativo  do  Concello  de  Vigo  co  texto  da  súa  aprobación  inicial,

incluindo a modificación proposta pola Sra. Graña Barcia, do Grupo Municipal

do PsdeG-PSOE, do que resulta o texto que se transcribe ó final deste acordo.

Segundo.- Proceder  á  publicación  do  novo  texto  de  conformidade  co

establecido no art. 70.2 da Lei 57/2003, do 16 de decembro, de medidas para a

modernización do goberno local.

REGULAMENTO ORGÁNICO DO TRIBUNAL ECONÓMICO-ADMINISTRATIVO DO CONCELLO DE VIGO.

EXPOSICIÓN DE MOTIVOS

A Lei 57/2003, do 16 de decembro, de Medidas para a Modernización do Goberno
Local,  prevé  a  existencia  dun  órgano  especializado  para  o  coñecemento  e
resolución das reclamacións sobre actos tributarios de competencia local, cuxa
composición  e  funcionamento  pretenden  garantir  a  competencia  técnica,  a
celeridade e a independencia requiridas polos cidadáns nese ámbito.

Dito  órgano  prevese  coa  finalidade  de  abaratar  e  exilizar  a  defensa  dos
dereitos dos administrados en materia tributaria, así como para reducir a
conflictividade en  vía contencioso-administrativa  co conseguinte  alivio da
carga de traballo a que se ven sometidos os órganos desa xurisdicción.

O  artigo  137  do  Capítulo  III  do  Título  X,  prevé  a  obriga  de  crear  nos
municipios de gran poboación, incluidos no ámbito de aplicación do artigo 121
da Lei, Concello de Vigo entre eles, un órgano específico para a resolución
das reclamacións económico-administrativas con competencia para a resolución
das reclamacións sobre actos de xestión, liquidación, recadación e inspección
de tributos e ingresos de dereito público, que sexan competencia municipal; o
dictame sobre os proxectos de ordenanzas fiscais; así como a elaboración de

estudos e propostas en materia tributaria cando sexa requirido polos órganos
municipais competentes na dita materia.

A súa regulación -composición, competencias, organización, funcionamento, así
como o procedemento das reclamacións- realizarase en virtude dun regulamento
de natureza orgánica que se aprobará polo Pleno da Corporación segundo dispón
o  artigo  123.1.c),  o  cal  deberá  axustarse  ó  establecido  na  Lei  Xeral
Tributaria  e  na  normativa  estatal  reguladora  das  reclamacións  económico-
administrativas, sen prexuízo das adaptacións necesarias en consideración ó
ámbito de actuación e funcionamento do órgano.

En cumprimento de tales previsións díctase o presente 

PROXECTO DE REGULAMENTO ORGÁNICO DO TRIBUNAL ECONÓMICO-ADMINISTRATIVO DO
CONCELLO DE VIGO.

Artigo 1º.- Denominación, carácter, adscrición do órgano especializado para o
coñecemento e resolución das reclamacións.

1.- O órgano especializado para o coñecemento e resolución das reclamacións
económico-administrativas, denominarase Tribunal Económico-Administrativo do
Concello de Vigo.

2.- O  Tribunal  quedará  adscrito  á  Concellería  competente  en  materia  de
Facenda do Concello de Vigo.

3.- A sede deste órgano ubicarase onde radique a dos órganos centrais do
Concello de Vigo, se ben por acordo do Pleno poderá fixarse a súa sede noutro
lugar do termo municipal sempre que con tal decisión non se prexudique o
acceso dos cidadáns ó mesmo.

Artigo 2º.- Competencias

Corresponde o Tribunal Económico-Administrativo:

a) O  coñecemento  e  resolución  das  reclamacións  sobre  actos  de  xestión,
liquidación, recadación e inspección de tributos e ingresos de dereito
público, que sexan de competencia municipal.

A competencia en relación con ingresos de dereito público de natureza non
tributaria limítase ós actos dictados na vía executiva. Quedan excluídos
polo  tanto  da  súa  competencia  os  actos  dictados  na  fase  de  xestión
previos a dita vía.

b) O dictame sobre os proxectos de ordenanzas fiscais. Este dictame deberá
ser solicitado preceptivamente con carácter previo á aprobación inicial
das mesmas e deberá evacuarse no prazo de dez días.

c) No caso de ser requirido polos órganos municipais competentes en materia
tributaria, a elaboración de estudos e propostas nesta materia.

----------------------
S.Extr.e urx. 14.06.04



A tales efectos poderán solicitar informe un tercio dos membros do Pleno, o
Alcalde, a Xunta de Goberno Local e o Concelleiro competente en materia de
Facenda do Concello de Vigo. Así mesmo poderán solicitar informe os Voceiros
dos distintos grupos políticos municipais.

Artigo 3º.- Composición e funcionamento.

1.- O  funcionamento  do  Tribunal  basearase  en  criterios  de  independencia
técnica, celeridade e gratuidade.

2.- Estará  constituído  por  tres  membros,  designados  polo  Pleno,  co  voto
favorable da maioría absoluta dos membros que legalmente o integren, de entre
persoas que reúnan os seguintes requisitos:

a) Estar en posesión da titulación requirida para ser funcionario técnico de
administración xeral da administración local.

b) Ostentar  a  condición  de  funcionario  de  administración  local  con
habilitación de carácter nacional categoría superior, ou ben funcionario
de carreira do Estado, das comunidades autónomas ou das entidades locais,
ós  que  se  esixa  para  o  seu  ingreso  o  título  de  doutor,  licenciado,
enxeñeiro, arquitecto ou equivalente.

c) Acreditar unha recoñecida competencia técnica en materia tributaria.

3.- A proposta de nomeamento, trala consulta cos representanets dos grupos
políticos municipais,  efectuarála o  Alcalde previa  convocatoria indistinta
acordada pola Alcaldía e publicada no BOP na que constará a descrición dos
postos e os requisitos esixibles para o seu desempeño.

4.- De  conformidade  co  previsto  no  artigo  2  da  Lei  57/2003,  do  16  de
decembro,  a  situación  administrativa  dos  funcionarios  que  sexan  nomeados
membros do Tribunal será a de servicios especiais.

5.- Os membros do Tribunal cesarán pola perda da condición de funcionario e
por algunha das seguintes causas:

a) A petición propia.
b) Cando o acorde o Pleno coa mesma maioría que para o seu nomeamento.
c) Cando sexan condenados mediante sentencia firme por delicto doloso.
d) Cando sexan sancionados mediante resolución firme pola comisión de falta

disciplinaria grave ou moi grave.

6.- O Tribunal contará cun Presidente un Secretario e un Vocal.

Corresponde  ó  Pleno  do  Concello  nomear  e  cesar,  nos  supostos  legalmente
previstos, ó Presidente e o Secretario do Tribunal de entre os seus membros.

Nos casos de ausencia ou enfermidade, e, en xeral, cando concorra algunha
causa  xustificada,  ó  Presidente  o  substituirá  o  Secretario  e  a  este

substituirao  o  Vocal.  Se  algún  dos  membros  non  poidera  exercer  as  súas
funcións  durante  un  período  prolongado  de  tempo  será  suplido,  mediante
nomeamento accidental acordado polo Alcalde, por un funcionario que reuna os
requisitos que se mencionan no apartado segundo deste precepto.

7.- O Tribunal funcionará en sala única composta polo Presidente, o Vocal e o
Secretario, todos eles con voz e voto.

Tamén actuará de forma unipersoal a través do Presidente, do Secretario e do
Vocal, nos casos previstos na normativa reguladora das reclamacións económico-
administrativas e cando á contía da reclamación sexa inferior á 10.000 euros.
Actuará  en  sala  única  calquera  que  sexa  a  contía  cando  o  contido  da
reclamación  se  refira  ou  alegue  a  nulidade  de  disposicións  normativas
municipais.

8.- Os servicios municipais colaborarán co Tribunal cando este así o requira.

O Presidente poderá convocar ás sesións do Tribunal a funcionarios. Ditos
funcionarios non participarán nas deliberacións.

Cando o Tribunal actúe de forma unipersoal ditas facultades as ostentará o
membro do Tribunal que actúe en tal condición.

9.- Para  a preparación  dos relatorios  o Concelleiro  Delegado que  ostente
competencias en materia de Facenda, a proposta do Presidente, poderá adscribir
ó Tribunal os funcionarios que se estimen necesarios.

Artigo 4º.-Funcións dos membros do Tribunal.

1.- Corresponden ó Presidente a convocatoria do Tribunal, a fixación da orde
do día, a dirección das deliberacións, a autorización das comunicacións con
outros órganos, a convocatoria ás sesións de funcionarios, a xefatura superior
do persoal adscrito ó Tribunal e aquelas outras previstas neste Regulamento.

2.- Cando o Tribunal actúe en Pleno, corresponderá ó Vocal do Tribunal as
seguintes funcións:

a) Posta de manifesto, cando proceda, dos expedientes ós reclamantes para
que formulen os escritos de alegacións e achega e proposición de probas.

b) Acordar ou denega-la práctica de probas nos expedientes de que sexan
relatores.

c) Redacta-los relatorios de resolución, pasando copia deles, por conducto
da Secretaría, ós restantes membros do Tribunal.

d) Redacta-la resolución definitiva e sometela á conformidade e sinatura dos
restantes membros do Tribunal.

e) Vixiar o cumprimento das resolucións e adoptar ou propor ó Presidente,
segundo proceda, as medidas pertinentes para remove-los obstáculos que se
opoñan á execución.

Cando o Tribunal actúe de forma unipersoal ditas funcións exerceralas o membro
do Tribunal que actúe con tal condición.

3.- Corresponden ó Secretario do Tribunal as funcións seguintes:

a) Recibir os escritos que inicien as reclamacións económico-administrativas
e  reclama-los  expedientes  a  que  elas  se  refiren  dos  centros  ou
dependencias en que se encontren, pasándoos para a súa tramitación ó
Vocal que deba despachalos.

b) Redactar, copiar e cursar tódalas comunicacións e ordes que acorde o
Tribunal ou o seu Presidente, cando o Tribunal actúe como sala única.

c) Leva-los libros de rexistro e de ordes e comunicacións, os de actas e de
votos particulares e arquivar as testemuñas das resolucións dictadas polo
Tribunal, mediante algún medio que garanta a autenticidade das mesmas.

d) Practica-las citacións para as reunións do Tribunal e facer chegar ó
Presidente e ó Vocal o índice dos relatorios dos asuntos que teñan que
examinarse en cada sesión.

e) Notifica-las resolucións ós interesados que compareceran na reclamación e
devolve-los  expedientes,  despois  de  incorporarlles  copia  autorizada
daquelas ás dependencias de que procedan, para o cumprimento da dita
decisión.

f) Poñer en coñecemento da Intervención Xeral as resolucións estimatorias
que se dicten.

g) Asesorar, verbalmente ou por escrito, ó Presidente nos asuntos que este
someta á súa consideración.

h) Participar nas deliberacións do Tribunal e asesorar en xeral a este en
cantas cuestións de dereito se susciten.

i) Dirixir a tramitación dos expedientes.

k) As demais previstas neste Regulamento.

As funcións descritas nas letras b), e) e i) cando o Tribunal actúe de forma
unipersoal exerceralas o membro do Tribunal que actúe en tal condición.

Artigo 5º.-Formación da vontade do Tribunal.

1.- Para a válida constitución do Tribunal, para os efectos da realización de
sesións, deliberacións e adopción de acordos, será necesaria a asistencia do
Presidente e do Secretario. Non obstante en materia de suspensión bastará un.

2.- O Tribunal reunirase, alomenos, unha vez cada quince días e cando o
convoque o Presidente.

3.- Os acordos serán adoptados pola maioría de asistentes, e dirimirá os
empates o voto do Presidente.

4.- Ningún dos membros do Tribunal poderá absterse de votar, e o que disinta
da maioría poderá formular voto particular por escrito, no prazo de corenta e
oito horas, que se incorporará ó expediente sen que se faga mención ningunha
nas resolucións nin na notificación dela.

5.- En  calquera  caso,  quen  formule  voto  reservado  poderá  propoñer  a
declaración de lesividade da decisión, dirixíndose directamente ó Concelleiro-
Delegado que ostente competencias en materia de Facenda, enviándolle copia do
acordo ou resolución e do seu voto reservado cos razoamentos que considere
oportunos.

Artigo 6º.-Actas das sesións.

1.- De cada sesión que realice o Tribunal levantarase acta, que conterá a
indicación dos asistentes, lugar e tempo da reunión, mención dos expedientes
vistos, resultado das votacións e sentido dos acordos.

2.- As  actas  aprobaranse  na  mesma  ou  posterior  sesión,  asinaranse  polo
Secretario co visto e prace do Presidente e conservaranse correlativamente
numeradas na secretaría.

3.- Cando o Tribunal actúe de forma unipersoal o Secretario levantará acta
daquelas  actuacións  que  implique  a  comparecencia  perante  o  Tribunal  de
interesados na reclamación.

Artigo 7º.- Recurso  contencioso-administrativo  e  recurso  de  reposición
potestativo.

1.- As resolucións do Tribunal Económico-Administrativo do Concello de Vigo
esgotan a vía administrativa e contra elas caberá recurso en vía contencioso-
administrativa  perante  o  Órgano  Xurisdiccional  que  resulte  competente,  de
acordo coas normas reguladoras desta xurisdicción, sen prexuízo dos supostos
en que caiba o recurso extraordinario de revisión conforme o previsto no
artigo  118  da  Lei  30/1992,  do  26  de  novembro,  de  Réxime  Xurídico  das
Administracións Públicas e do Procedemento Administrativo Común.

2.- Así mesmo, os interesados poderán, con carácter potestativo, presentar
previamente contra os actos previstos no art. 137.1.a) da Lei 57/2003, do 16
de decembro, de Medidas para a Modernización do Goberno Local, o recurso de
reposición regulado no artigo 14 do Real Decreto Lexislativo 2/2004, do 5 de
marzo, polo que se aproba o Texto Refundido da Lei 39/1988, do 28 de decembro,
Reguladora das Facendas Locais.

Disposición adicional primeira.

O procedemento para a tramitación e resolución das reclamacións interpostas
contra os actos do Concello de Vigo que versen sobre as materias ás que se
refire o artigo primeiro asi como as cuestións relativas ós interesados no
procedemento, obxecto das reclamacións e actuacións en xeral, rexeranse polas
normas  do  Estado  que  regulan  a  reclamación  económico-administrativa  e  en
concreto pola Lei 58/2003, do 17 de decembro, Xeral Tributaria, e no non
previsto na mesma polo Regulamento de Procedemento nas Reclamacións Económico-
Administrativas aprobado por Real Decreto 391/1996, do 1 de marzo ou calquera
outras normas que substituan ás citadas todo isto coas oportunas adecuacións á
organización e estructura da Administración Municipal.

Disposición adicional segunda.

No suposto de que o nomeamento ou nomeamentos de membros do Tribunal recaian
en funcionarios da Administración Municipal do Concello de Vigo, o Pleno, nas
instruccións de plantilla, poderá asignar a estes funcionarios outras funcións
complementarias  das  sinaladas  neste  Regulamento  que  non  impliquen
incompatibilidade coa función principal.

Disposición adicional terceira.

O  Presidente  do  Tribunal,  dentro  do  primeiro  trimestre  de  cada  ano,
comparecerá ante a Comisión Informativa competente en materia de Economía e
Facenda ó obxecto de presentar e expoñer unha Memoria anual das actividades do
Tribunal da que se dará conta ó Pleno.

Disposición transitoria

A revisión en vía xurisdiccional das resolucións que versen sobre as materias
relacionadas no artigo 1º recaídas a partir do 1 de xullo de 2004, esixirá a
interposición  da  reclamación  económico-administrativa  previa,  circunstancia
que haberá de se indicar na notificación das citadas resolucións

Disposición derrogatoria

Quedan derrogadas cantas normas de igual ou inferior rango que se opoñan ó
establecido na presente disposición.

Disposicións derradeiras.

Primeira.- Facúltase ó Concelleiro Delegado de Economía e Facenda para dictae
as instruccións para o desenvolvemento e aplicación do presente Regulamento.

Segunda.- O presente Regulamento non entrará en vigor ata que se publique
completamente o seu texto no Boletín Oficial da Provincia e transcorran quince
días hábiles dende dita publicación.

5.- (148).-ESCRITO  DA  ENTIDADE  FINANCEIRA  “CAIXANOVA”  SOLICITANDO  A

DESIGNACIÓN DOS REPRESENTANTES MUNICIPAIS NA SÚA ASEMBLEA XERAL.

ANTECEDENTES.- Por escritos de data 19 de maio de 2004, a Comisión Electoral

de Caixanova comunica a posta en marcha do proceso de renovación dos órganos

de goberno da entidade correspondendo a este Concello nomear 14 representantes

na  súa  condición  de  Entidade  Funcadora  e  outros  6  representantes  na  súa

condición de Corporación Local.

Con data 27 de maio o Secretario Xeral do Pleno emite informe xurídico que

figura no expediente.

Polos diferentes grupos municipais se designan ós seguintes representantes:

Polo Grupo Municipal do Partido Popular

Como Entidade Fundadora D. Ramón Alvarez-Novoa Fernández
D. Alberto Casal Davila
D. Fernando López Rodríguez
D. Angel López Soto
D. Angel Martínez Varela
D. Antonio Vega Martínez

Como Corporación Local: D. Ignacio López-Chaves Castro
D. Ramiro Gordejuela Aguilar
D. José Enrique Pereira Molares

Polo Grupo Municipal do PsdeG-PSOE

Como Entidade Fundadora: Dª Carmen Avendaño Otero
D. José Carlos Baños Márquez
Dª Isabel López Lorenzo
D. Teodoro Piñeiro Alonso

Como Corporación Local Dª Mª Luisa Graña Barcia 

Polo Grupo Municipal do BNG

Como Entidade Fundadora: D. Manuel González González
D. Agustín Malvido Broullón
D. Manuel Martínez Rodríguez

Como Corporación Local D. Xoaquín Anxo de Acosta Beiras

Grupos Minoritarios D. José Conde Davila

Polo Grumo Municipal de DPG

Como Entidade Fundadora D. Xulio Alonso Vázquez

A Comisión informativa de Xestión Municipal, na súa sesión do 11 de xuño de

2004, dictamina na forma que se expresa na parte dispositiva deste acordo.

INTERVENCIÓN  DO  SR.  SECRETARIO  XERAL:  Existen  14  representantes  como

consecuencia da entidade fundadora do Concello de Vigo e 6 representantes coma

consecuencia de Corporación Local.

A  seguir  o  Sr.  Secretario  Xeral  do  Pleno  procede  a  ler  a  lista  dos

representantes municipais na Asemblea Xeral de Caixanova.

(No momento da votación está ausente o Sr. Barros Puente)

VOTACIÓN  E  ACORDO.-  Por  unanimidade  dos  vintedous  membros  presentes  da

Corporación, dos vintesete que a constitúen de dereito e de feito, acórdase:

Primeiro.- Nomear representantes deste Concello, na súa condición de Entidade

Fundadora, na Comisión Electoral de Caixanova ás seguintes persoas:

D. Manuel González González
D. Agustín Malvido Broullón
D. Manuel Martínez Rodríguez
Dª Carmen Avendaño Otero
D. José Carlos Baños Márquez
Dª Isabel López Lorenzo
D. Teodoro Piñeiro Alonso
D. Xulio Alonso Vázquez
D. Ramón Alvarez Novoa Fernández
D. Alberto Casal Davila
D. Fernando López Rodríguez
D. Angel López Soto
D. Angel Martínez Varela
D. Antonio Vega Martínez

Segundo.-  Nomear  representantes  deste  Concello,  na  súa  condición  de

Corporación Local, na Comisión Electoral de Caixanova ás seguintes persoas:

D. Xoaquín Anxo de Acosta Beiras
D. José Conde Davila
Dª María Luísa Graña Barcia
D. Ignacio López Chaves
D. Ramiro Gordejuela Aguilar
D. José Enrique Pereira Molares

6.- (149).-PROPOSTA DE MODIFICACIÓN DO ACORDO DE DATA 19 DE XANEIRO DE 2004,

POLO  QUE  SE  NOMEOU  REPRESENTANTE  MUNICIPAL  NO  PADROADO  DA

FUNDACIÓN “AXENCIA INTERMUNICIPAL DE ENERXÍA DE VIGO”.

ANTECEDENTES.- Con data 2 de xuño de 2004, a Alcaldía-Presidencia formula a

seguinte proposta:

“O Pleno do Concello na súa sesión de data 19 de xaneiro de 2004, ó abeiro do
previsto no artigo 38.c) do RD 2568/1986, do 28 de novembro, pronunciouse
sobre o nomeamento de representantes da Corporación nos órganos colexiados da
súa competencia entre os que se atopan as Fundacións nas que o Concello
participa como membro do Padroado en base a diversos acordos de integración
adoptados en distintas datas polo Concello Pleno.

En virtude do exposto na data ó inicio mencionada e con respecto á “Fundación
Axencia  Intermunicipal  de  Enerxía  de  Vigo”  (FAIMEVI),  o  Pleno  nomeou  ó
Concelleiro  Delegado  dos  Servicios  de  Electromecánicos,  D.  Jose  Manuel
Iglesias Carrera, vocal-representante do Concello no Padroado da Fundación.

Considerando  que,  sen  prexuizo  das  súas  funcións  rectoras,  cualidade  dos
vocais que integran o Padroado mencionado é, en virtude dos fins estatutarios
da Fundación, esencialmente técnica e que a representación institucional deste
Concello na Fundación citada está suficientemente contemplada na Presidencia
do Padroado que esta Alcaldía ostenta, sométese á consideración do Pleno a
seguinte proposta de acordo.

Primeiro.- Nomear ó funcionario desta Corporación, D. Alvaro Crespo Casal,
enxeñeiro industrial que desempeña a Xefatura do Servicio de Electromecánicos,
vocal-representante  do  Concello  no  Padroado  da  “Fundación  Axencia
Intermunicipal da Enerxía de Vigo” (FAIMEVI) en substitución do vocal nomeado
anteriormente D. Jose Manuel Iglesias Carrera.

Segundo.- Dar  traslado  do  presente  acordo  ós  interesados  e  Padroado  da
Fundación.”

A comisión informativa de Xestión Municipal, na súa sesión do 11 de xuño de

2004, dictamina favorablemente a devandita proposta.

(No momento da votación está ausente o Sr. Barros Puente).

VOTACIÓN  E  ACORDO.-  Por  unanimidade  dos  vintedous  membros  presentes  da

Corporación, dos vintesete que a constitúen de dereito e de feito,

ACÓRDASE:

Aprobar a proposta formulada pola Alcaldía-Presidencia relativa ó nomeamento

de representante municipal no Padroado da Fundación “Axencia Intermunicipal de

Enerxía de Vigo”, co texto que se transcribe nos antecedentes deste acordo.

7.- (150).-PROPOSTA DE MODIFICACIÓN DO ACORDO DE DATA 29 DE DECEMBRO DE 2003,

POLO  QUE  SE  ADXUDICOU  SUBHASTA  RELATIVA  Ó  ALLEAMENTO  DO

APROVEITAMENTO  URBANÍSTICO  MUNICIPAL  EXISTENTE  NA  PARCELA

DENOMINADA “FINCA SOLITA”.

DEBATE.- SRA. GRAÑA BARCIA: En base ó informe que en relación con este asunto

emite o Sr. Secretario do Pleno, estimamos que poidera ser conveniente a

retirada  deste  asunto  da  orde  do  día  e  no  seu  caso  efectuar  unha  nova

valoración  respecto  ó  valor  da  Finca  e  poderen  así  clarexar  determinados

estremos que contén ese informe e que ó mellor poideran xerar algún tipo de

dificultade. 

Caso de que non fose aceptada a solicitude de retirada coma punto da orde do

día a tratar anticiparíamos a nosa abstención no asunto.

SR. FIGUEROA VILA: Nós non temos inconveniente, o único problema é cal é a

finalidade porque o tema xa o discutimos e se ó final imos voltar ó mesmo

dentro dunhas semanas non tería sentido.

Esa proposta fíxose nunha comisión e logo o Sr. Secretario fixo un informe que

está no expediente. Nós non temos ningún inconveniente se hai outra fórmula,

pero o Sr. Secretario nos pode informar ó respecto.

SR. SECRETARIO: O que di o informe efectivamente é que a valoración feita no

seu día polo técnico está correctamente realizada co que a vía que tamén se

podía seguer de revisar o prezo fixado no seu día de 300.000 euros, entendemos

que non é posible porque precisamente a valoración se fixo do acordo coa Lei

6/98, de valoracións e recolle todos os parámetros. Entendo que é moi difícil

coidar que a valoración non se axusta ós principios establecidos nesa Lei,

entendo que é correcta.

SRA. GRAÑA BARCIA: Suxerimos a posibilidade de que exista unha valoración dun

terceiro, dunha consultora independente en relación ó suposto valor de mercado

desa finca. Estimamos que empregar máis tempo neste suposto, ou no seu caso

utilizar uns medios que nos garantan o auténtico valor é unha maior garantía

para todos.

SR. FIGUEROA VILA: Repítolle novamente que nós non temos inconveniente pero o

único problema que hai é que imos crear un precedente para o futuro.

Todos  sabemos  coma  acaeceu  isto,  tentamos  buscar  a  maior  transparencia,

buscamos un sistema que agora nos damos conta de que ó mellor non foi o

correcto, pero coido que vai ser difícil dar marcha atrás.

SR. SOTO FERREIRO: Nós non iamos intervir neste asunto, si íamonos abster e

así o tiñamos pensado antes de chegar ó Pleno da Corporación.

Pero tomo a palabra, que non pensaba, para contradicir ó Sr. Figueroa porque

non vaian quedar aí cousas que non son así porque el di que erramos no

procedemento e non é así; trabucámonos (métome no plural por se acaso) en cómo

fixemos o procedemento, non no procedemento. Eu xa comentei nalgunha reunión

que sinxelamente coa modificación dalgunha cláusula non pasaría o que está a

pasar. Pero ata aí, se queren seguir dándolle voltas, dámolas.

Xa  postos  a  facer  honestamente  unha  reflexión  e  non  estou  de  acordo  co

resultado en absoluto e xa o sabe todo o mundo, pero honestamente tampouco

sei, teríaseme que dar unha explicación porque non se me alcanza en qué

sentido podería influir unha nova valoración. Supoñamos que é diferente da que

hai, pero é que aí hai un concurso e, que eu saiba, unha nova valoración non

pode cambiar o sentido do concurso que a min me encantaría, se me dan unha

fórmula xurídica voto alborozado a favor de cambiar este concurso, a deixalo

deserto, e acelo de novo. Todo o que sexa mester, nós estariamos encantados,

pero que se nos dea o vieiro legal. Nada máis.

SRA. GRAÑA BARCIA: En base ó informe que emite o Sr. Secretario do Pleno

cabería  a  posibilidade  da  declaración  de  lesividade  precisamente  se  a

valoración fose distinta e iso levaríanos a declarar deserta a subhasta que é

precisamente o procedemento que nos limita.

SR. SECRETARIO: No informe dise que o único xeito de deixar deserto o concurso

sería entender que a valoración realizada no seu día fose errada. No informe

dise que é o único xeito de deixar deserto o concurso, no suposto de que

entendésemos que a valoración realizada no seu día polos técnicos municipais

fose errada. Agora ben, á vista do informe que consta no expediente eu entendo

que a valoración non é errada en tanto en canto colle todos os parámetros que

di  a  Lei  7/98,  é  dicir,  contempla  a  edificabilidad  prevista  na  parcela,

contempla  a  superficie  edificable,  contempla  efectivamente  o  valor  de

repercusión, e contempla o valor existente do mercado nesa zona. Dende logo

para min se axusta a dereito a valoración realizada polo técnico municipal.

SR. RUIZ CENICEROS: Só para clarexar as dúbidas razoables. Se se utiliza o

parámetro de oferta de mercado, hai unha oferta moi superior, oferta que en

principio todo o mundo aceptou coma posible co que hai unha poxa e alguén

ofreceu moito máis que a valoración que realizou no seu día o técnico e iso da

pé a que poida haber un erro na valoración o que sería clave do asunto. 

Propoñemos  pedir  un  informe  paralelo  que  contraste  se  efectivamente  se

utilizaron os parámetros convenientes e caso de que a primeira taxación fose

errada, facer unha declaración de lesividade xa que se dictou unha resolución

por mor dun presuposto errado que é a valoración da finca.

SR. SOTO FERREIRO:  Sra. Alcaldesa, coma todos temos dúbidas neste expediente

e  se  nos  están  ofrecendo  camiños  por  parte  do  representante  do  Partido

Socialista  que  poden  semellar  plausibles  e  é  un  tema  que  canta  máis

transparencia, máis independencia de criterio lle deamos dende a Corporación

mellor que mellor, eu dende logo e ainda que comprendo ó Sr. Figueroa porque

non pode ser a norma, pero a norma tampouco son erros procesais coma é neste

caso e polo tanto non é a norma, é unha excepción e coido que isto o debemos

tratar excepcionalmente.

Nós apoiamos as teses do Grupo Socialista pedindo a retirada deste asunto para

que se leven adiante ese tipo de propostas.

SRA. ALCALDESA: Nós non temos problema en o retirar pero que quede constancia

de que por parte desta Alcaldesa e do Grupo municipal ó que represento non hai

ningunha dúbida sobre o traballo que se está facendo por parte dos técnicos,

coido que non é en ningún momento cuestionable pero como non temos nada que

agachar retiramos este asunto.

SRA. GRAÑA BARCIA: Este Grupo tampouco sustenta dúbida sobre o traballo dos

técnicos, agora ben, hai a realidade que manifestou antes o meu compañeiro en

canto á realización en si da subhasta na que aparece un licitador cun prezo

moi por riba do tipo. Coidamos que é unha circunstancia que en todo caso debe

quedar suficientemente aclarada cara á cidadanía única e exclusivamente.

SRA. ALCALDESA: Pois queda retirada. 

A petición da Sra. Graña Barcia, en representación do Grupo municipal do

PsdeG-PSOE, retírase o presente expediente da orde do día para unha nova

valoración.

8.- (151).-MOCIÓN DA ALCALDÍA PROPOÑENDO DAR O NOME DE “ESCRITOR SALVADOR

GARCÍA BODAÑO-ZUNZUNEQUI” Ó CENTRO CÍVICO DE TEIS.

ANTECENDENTES.- A Alcaldía-Presidencia, con data 3 de xuño, en consideración á

Asociación  de  Escritores  en  Língua  Galega,  formula  moción  no  sentido  de

propoñer  ó  Pleno  da  Corporación  dar  o  nome  de  “Escritor  Salvador  García

Bodaño-Zunzunegui” ó Centro Cívico de Teis.

Con data 3 de xuño de 2004, o xefe de Relacións Públicas e Protocolo, Sr. San

Luis Costas, informa do que segue:

“A Asociación de Escritores en Língua Galega, por escrito dirixido á Alcaldía,
propón homenaxear neste ano ó escritor Salvador García Bodaño-Zunzunegui, como

en anteriores ocasións foron galardonados Mª Xosé Queizán, Bernardino Graña,
Xosé Neira Vilas, etc.

Entre as homenaxes figura como punto principal dar o seu nome a unha rúa,
edificio ou praza da cidade.

Unha vez feitas as oportunas consultas, por moción da Alcaldía proponse dar o
nome deste insigne escritor ó Centro Cívico de Teis, por ser Salvador García
Bodaño oriundo deste barrio vigués e acadar os merecementos pola súa obra,
tanto poética como periodística e pola súa relación coa língua galega e a
cidade.

O departamento de Participación Cidadá informa da situación do inmoble.

O Regulamento de Honores e Distincións especifica que os expedientes de honra
poden  iniciarse  por  moción  da  Alcaldía  ou  grupo  político  presente  na
Corporación, o que non obsta a súa aprobación polo Pleno previo dictame da
Comisión de Asuntos Sociais.”

En posterior informe o mesmo funcionario rectifica o anteriormente transcrito

no sentido de que, consultada a Asociación de Escritores en Língua Galega,

manifesta que deberá figurar o nome de Salvador García-Bodaño, sen incluir o

segundo apelido, por se tratar do nome literario.

A Comisión informativa de Asuntos Sociais, en sesión do 11 de xuño de 2004,

dictamina favorablemente.

INTERVENCIÓN DO SR. LÓPEZ CHAVES: Sinxelamente é recoñecer coma homenaxe a

Salvador García-Bolaño dar o seu nome ó Centro Cívico de Teis de acordo coa

homenaxe que vai facer a Asociación de Escritores en Língua Galega e coa

conformidade coa denominación da asociación veciñal.

VOTACIÓN  E  ACORDO.-  Por  unanimidade  dos  vintetrés  membros  presentes  da

Corporación, dos vintesete que a constitúen de dereito e de feito,

ACÓRDASE:

Dar o nome de “Escritor Salvador García-Bodaño” ó Centro Cívico de Teis en

homenaxe a este ilustre escritor pola súa traxectora poética e periodística e

a súa profunda vinculación á língua galega e á cidade de Vigo.

INTERVENCIÓN DO SR. ALONSO VÁZQUEZ: Sra. Alcaldesa, só lles agradecer a todos

de parte dos familiares de O Bahía e das Confrarías que me pediron que o

fixera, darlles as gracias a todos os partidos políticos que todos estiveron

alí e deron os pésames, pola súa colaboración tanto do Partido Socialista,

coma do Bloque Nacionalista, do Partido Popular, de Demorcacia Progresista. De

parte dos familiares e das Confrarías agradecerlles de corazón todo o que

fixeron.

E sen ter máis asuntos para tratar, a Presidencia deu por rematada a sesión,

ás  doce  horas  e  vinte  minutos,  da  que  se  redacta  a  presente  acta;  como

secretario dou fé do seu contido e incorpórase ó libro de actas do Pleno

autorizada coa miña sinatura e maila do Excma. Sra. Alcaldesa-Presidenta,

conforme ó previsto no artigo 110.2 do RD 2568/1986.

kv.

A ALCALDESA, O SECRETARIO DO PLENO,

Mª Corina Porro Martínez José Riesgo Boluda.

